
MINUTI

Minuti tal-laqgħa Nru 26, li saret fis-7 ta’ Diċembru 2021, ġew ikkonfermati.

IĊ-CHAIRPERSON (Onor. Anthony Agius Decelis): Illum il-Kumitat għandu quddiemu n-nomina tat-tiġdid tal-kariga tal-Professur John Mamo, Chairperson tal-Bord tal-Gvernaturi tal-Awdituri tas-Servizzi Finanzjarji ta’ Malta (MFSA); kif ukoll in-nomina tas-Sur Giovanni Battista Buttigieg għall-kariga ta’ Ambaxxatur residenti tal-Irlanda, li se jkun qiegħed magħna b’mod virtwali iktar tard.


SMIGĦ FIR-RIGWARD TAN-NOMINA TAT-TIĠDID TAL-KARIGA TAL-PROF. JOHN MAMO BĦALA CHAIRMAN TAL-BORD TAL-GVERNATURI TAL-AWTORITÀ GĦAS-SERVIZZI FINANZJARJI TA’ MALTA (MFSA)

IĊ-CHAIRPERSON: Nitlob lill-Professur John Mamo biex jidħol fil-kamra.

Il-Professur John Mamo daħal fil-kamra tal-Kumitat.

IĊ-CHAIRPERSON: Professur Mamo, dan il-Kumitat stiednek sabiex tidher quddiem il-Membri tiegħu biex isirulek mistoqsijiet supplimentari relatati mat-tweġibiet bil-miktub li bgħatt lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595. Ninformak li d-domandi u t-tweġibiet tiegħek se jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika, kemm-il darba dan il-Kumitat ma jiddeċidix mod ieħor. Ninfurmak ukoll li din il-laqgħa hija livestreamed fuq il-website tal-Parlament, u fi stadju ulterjuri tkun imxandra fuq iċ-channel tat-televiżjoni tal-Parlament.

Nitolbok tintroduċi lilek innifsek, tispjega l-irwol tiegħek f’din il-kariga u għaliex aħna għandna naħtruk biex tkompli f’dan ir-rwol.

IL-PROFESSUR JOHN MAMO: Jien John Mamo, avukat. Ilni Chairman tal-MFSA madwar tliet snin, mill-2018. Kont inkarigat biex nieħu ħsieb il-Bord u l-MFSA inġenerali. Il-Liġi li tikkostitwixxi l-MFSA tistipula li għandu jkun hemm Chairman li huwa magħżul mill-Prim Ministru, bl-approvazzjoni tal-Kabinett. Kemm ilni hemm ippruvajt nagħmel xogħli mill-aħjar li nista’. Dhert quddiem dan il-Kumitat darbtejn oħra. Ma tantx għandi x’inżid, ħlief li l-2021 kienet sena karatterizzata mill-grey listing għalkemm ma kien hemm xejn attribwit lill-MFSA mill-FATF, għaliex iż-żewġ punti prinċipali li weħilna fuqhom bħala ġurisdizzjoni ma kenux jolqtu lilna. Mal-Moneyval konna fully compliant. Din is-sena l-ewwel nett irridu ngħinu fl-isforz nazzjonali biex noħorġu mill-grey listing kemm jista’ jkun malajr. Kulħadd jaf li din il-problema tolqot mhux biss lill-istituzzjonijiet direttament konnessi mas-servizzi finanzjarji, imma tolqot il-ġurisdizzjoni u l-ekonomija Maltija kollha. 

Naturalment se nibqgħu nikkonsolidaw ix-xogħol li għamilna fil-passat biex ix-shortcomings li kienu indikati mill-Moneyval, mill-Kunsill tal-Ewropa fis-snin ta’ qabel, kemm jista’ jkun nindirizzawhom. Kif għedt jidher li aħna fully compliant issa, però ovvjament m’hemmx lok ta’ kompjaċenza, irridu nibqgħu naħdmu. Il-lakuni li għad għandna, li prinċipalment huma shortfall fir-riżorsi umani, irridu nimlewhom. F’dan il-mument qegħdin 409 u din is-sena nisperaw li nitilgħu għal 450. Għadna ftit lura wkoll fit-teknoloġija. Diġà saru investimenti kbar fit-teknoloġija fl-aħħar snin, però għandhom isiru iktar investimenti biex inkunu iżjed preparati biex nilqgħu għall-isfidi tal-futur.

IĊ-CHAIRPERSON: Grazzi. Rimarki? L-Onor. Jean Claude Micallef.

ONOR. JEAN CLAUDE MICALLEF: Grazzi, Sur President. Nirringrazzjak Prof. Mamo talli rrispondejt id-domandi kollha, u anke ta’ din l-ispjega li għadek kif tajtna. Kif aċċennajt inti, fejn jiħdol il-Moneyval kif ukoll l-FATF ġibtu riżultati tajbin ħafna fl-assessjar tal-ħidma tagħkom. Bla dubju ta’ xejn dan jawgura wkoll mhux biss għall-Awtorità, imma anke għas-settur finanzjarju inġenerali. Biss, kull min ġej min-negozju dejjem isemmi li biex tiftaħ kumpanija Malta kważi sar impossibbli b’shareholders barranin. Mill-banda l-oħra kull min imiss mal-MFSA, apparti li jsemmi l-iskrutinizzar fin li jsir isemmilek ukoll id-dewmien fl-ipproċessar li jaffettwa anke l-ħidma tan-negozjant. Professur Mamo, xtaqt nistaqsi jekk din wieħed jarahiex bħala sfida ewlenija? Inti semmejt il-kwestjoni tar-riżorsi umani, kif ukoll it-teknoloġija, temmen li wieħed għandu jħares ukoll lejn prassi alternattivi, metodoloġiji ġodda ta’ kif isir l-ipproċessar, mingħajr ma nitilfu mid-due diligence process li jrid ikollok hemmhekk? 

IL-PROFESSUR JOHN MAMO: L-ewwel nett huwa veru li hemm oneru ħafna ikbar fuq ir-regulated bodies u fuq il-practitioners. Mhux qed ngħid hekk biex niskuża ruħna, però ħafna mir-requirements huma imposti mill-ECB. Jiġu direttivi u aħna sempliċement napplikawhom u naturalment ikollhom jiġu osservati min-nies li huma kkonċernati. Huwa veru li mill-2008 s’issa kulturalment u leġiżlattivament fl-Ewropa kien hemm tibdil fl-enfasi enormi fuq l-anti-money laundering u terrorist financing. 

Naturalment l-ewwel ix-xogħol jaqa’ fuqna biex nagħmlu t-transpositions u nipprepraw ir-regolamentazzjoni ġdida, imma mbagħad tiġi imposta fuq il-banek, il-kumpaniji tal-assigurazzjoni u kumpaniji. Naturalment dawn li probabbilment kienu mdorrijin b’kultura differenti qegħdin isibu li għandhom ħafna iktar x’jagħmlu, xogħol ta’ reqqa u forsi xogħol antipatiku. Però minn dak l-aspett ma nistgħu nagħmlu xejn. Nistgħuh biss nagħmluh kemm jista’ jkun b’mod li jiskomoda lill-players mill-inqas. Isiru korsijiet għall-inspectors u supervisors tagħna biex ma jittrattawx lin-nies bħala kriminali. Dawn mhux qed jagħmlu xogħol investigattiv, qegħdin jagħmlu supervisions. Imma d-dettall u n-numru ta’ supervisions kiber ħafna, però sfortuntament irid isir. Forsi li jsibu iktar diffiċli dawn in-nies huwa li m’hemmx proporzjonalità u kemm jekk huwa bank żgħir jew id-Deutsche Bank, ir-rekwiżiti bażilari huma l-istess. Jiġifieri ħafna mix-xogħol irid isir irrispettivament mis-size. 

Ġieli nisimgħu li jkun hemm dewmien min-naħa tal-MFSA speċjalment fuq awtorizzazzonijiet, però meta nidħlu iktar fil-fond ma jidhirlix li huwa impressjonanti. Mhux li ma jkunx hemm każi ta’ dewmien, imma ħafna mid-dewmien ikun għaliex anke hawn wieħed irid ikun metikoluż, irid isir id-due diligence, u ħafna drabi jridu jsiru kuntatti ma’ barra. Barra minn hekk irrid ngħid li ħafna drabi jkun jiddependi anke mill-applikant, li ma jkunx lest bid-dokumentazzjoni kollha. Forsi ir-raġuni għad-dewmien iżjed tkun każ ta’ lack of information. 

IĊ-CHAIRPERSON: Grazzi. Rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Prof. Mamo, l-ewwel nett ma nafx għalfejn qed tinġieb kull sena hawnhekk. Is-sena l-oħra kont hawn inti. Is-soltu wieħed ikollu terminu naqra itwal, ta’ tlieta jew erba’ snin.

IL-PROFESSUR JOHN MAMO: Forsi minħabba l-età tiegħi.

ONOR. CARMELO MIFSUD BONNICI: Allaħares il-kariga marbuta mal-età tiegħek. Nittamaw li għadek fl-aħjar tiegħek.

Prof. Mamo, mis-sena l-oħra tħossok iktar sodisfatt bl-operat tal-MFSA jew tħoss li hemm ferm iktar fejn wieħed jista’ jiżviluppa u jaħdem ’il quddiem? L-MFSA mhijiex qiegħda f’dinja għaliha, imma qiegħda fid-dinja ta’ Malta. Aħna staqsejniek domanda dwar il-grey listing. Niġi għaliha wkoll u jekk trid tista’ tirreferi għaliha. X’inhuma l-miri li tħares lejhom għas-sena li ġejja sakemm ma nbiddlux il-liġi u nagħmluha għal itwal minn sena?

IL-PROFESSUR JOHN MAMO: Kif qed tgħid inti Onorevoli, għalkemm dhert tliet darbiet quddiem il-Kumitat biex tiġġeddidli l-kariga, ix-xogħol dejjem qed ikompli minn sena għall-oħra. Almenu jien ma ngħidx li għamilt dan fl-ewwel sena, fit-tieni sena, fit-tielet sena. Però ovvjament jien qiegħed Chairman ta’ entità jew istituzzjoni komplessa enormement. Mhux qed ngħid hekk to blow my trumpet, bl-ebda mod, imma naturalment wara tliet snin inħossni ħafna iżjed komdu milli kont fl-ewwel sena, għaliex mhux faċli li f’sena tidra entità bħal dik, li għandha l-aspett regolatorju prinċipali, imma għandha l-aspett amministrattiv ukoll. Fir-regolamentazzjoni għandek 2,000 player li jvarjaw minn banek għal assigurazzjonijiet, għal pension funds, għal company service providers. Bħala amministrazzjoni għandek il-finanzi, li huma importanti, u għandek ir-riżorsi umani. Mhux xogħol faċli. Kif għedt, it-tieni sena suppost tkun aħjar u t-tielet sena tkun aħjar ukoll. 

F’dawn it-tliet snin – u kien inbeda x-xogħol mill-predeċessur tiegħi minħabba l-approach tal-Moneyval - sar xogħol intensiv u tajjeb biex nissuperaw l-eżami tal-Moneyval. Naturalment biex niskbu dan kellhom jissodaw id-dipartimenti, jimpjegaw nies iktar kwalifikati u ġibna nies minn barra. Illum għandna CEO minn barra wkoll. Jien nara li, għalkemm meta dħalt sibtha fi stat tajjeb, l-MFSA f’dawn it-tliet snin issodat ħafna u, kif qed ngħid, dieħel għal din is-sena b’ħafna iktar fiduċja għaliex jidhirli li l-istrutturi qegħdin jaħdmu tajjeb, in-nies huma kwalifikati tajjeb, għandna executive committee iffurmat tajjeb ħafna, u CEO li għażilnieh bir-reqqa u qed jagħmel xogħol tajjeb. Jien fiduċjuż għas-sena d-dieħla. Però naturalment huwa ambjent diffiċli, huwa ambjent kompetittiv ħafna. Irridu nassiguraw l-ewwel nett ir-reputazzjoni tal-MFSA; ngħinu biex tiġi għan-normal ir-reputazzjoni tal-ġurisdizzjoni; u sadanittant irridu nikkreaw ambjent fejn nattiraw, għalkemm aħna regolatur biss u m’aħniex responsabbli għall-marketing tas-servizzi finanzjarji, imma bil-leġiżlazzjoni li nagħmlu u kif napplikawha rridu nikkreaw ambjent li jilqa’ investituri barranin. 

Kif qed ngħid mhuwiex xogħol faċli u ġieli jinqala’ l-imprevist li jikkomplika l-affarijiet, però mhux qed nara diffikultajiet straordinarji għal din is-sena fir-rigward tal-MFSA.

ONOR. CARMELO MIFSUD BONNICI: Prof Mamo, inti spiċċajt l-aħħar parti tar-risposta tiegħek għad-domanda li għamilnielek bħala Oppożizzjoni billi għedt hekk:

“Fl-aħħar mill-aħħar illum kulħadd huwa konsapevoli li l-entitajiet kollha involuti fil-financial services iridu jaħdmu flimkien u jagħmlu xogħol ikkoordinat bħala ġurisdizzjoni Maltija sabiex noħorġu mill-iktar fis mill-grey listing.”.

Jiġifieri qed naqblu li l-grey listing hija xi ħaġa li wieħed irid jaffrontaha.

IL-PROFESSUR JOHN MAMO: Naturalment.

ONOR. CARMELO MIFSUD BONNICI: Qed naqblu wkoll li hemm bżonn li jittieħdu ċerti passi. X’taħseb li għandu jsir sabiex ikun hemm din il-koordinazzjoni? Fhimt li qiegħed tagħmel underlining għal xogħol ikkoordinat għaliex ovvjament jekk ma jkunx hemm xogħol ikkoordinat il-kwestjoni tal-grey listing tibqa’ hemm. Mhux biss, imma Malta se tbati biex tiġbed xogħol minn barra jew biex tkun fl-istess dawl li kienet qabel. Inti x’tara li għandhom jittieħdu passi? Kif tara li l-MFSA tista’ tkun katalist jew promotur biex ikun hemm din il-koordinazzjoni, jew inkella jkun hemm għarfien aħjar ta’ x’għandu jagħmel kullħadd biex noħorġu minn din il-grey listing?

IL-PROFESSUR JOHN MAMO: Ma nafx tajtx impressjoni ħażina, però din il-koordinazzjoni qiegħda ssir diġà. Aħna naħdmu viċin ħafna mal-FIAU fuq ħasil ta’ flus li proprjament jaqa’ taħt l-FIAU, mhux taħtna, imma naħdmu flimkien. Hemm MOUs bejnietna u jkun hemm skambju ta’ informazzjoni. Naħdmu wkoll mill-viċin mal-Bank Ċentrali. Hemm ukoll coordinating council li jaqa’ taħt is-Segretarju Permanenti tal-Ministeru tal-Finanzi u dawn l-entitajiet kollha jiltaqgħu sabiex jikkoordinaw ix-xogħol biex noħorġu mill-grey listing. Kif għedt il-grey listing ipponta prinċipalment il-UBOs fil-kumpaniji. Terġa’ l-kumpaniji ma jaqgħux taħtna, it-trusts jaqgħu taħtna, imma l-UBOs jaqgħu taħt il-Business Registry. Hemm l-evażjoni tat-taxxa, li llum qed tiġi ekwiparata mal-ħasil ta’ flus jew vice versa; li wkoll strettament ma jaqax taħtna. Però jkun hemm ħafna overlap u, kif għedt, ikun hemm laqgħat, ikun hemm skambju ta’ informazzjoni. 

Billi din hija problema nazzjonali, ta’ ġurisdizzjoni, kollox jaqa’ taħt il-Ministeru għall-Finanzi li l-iktar li jikkoordina. Però aħna u l-Bank Ċentrali niltaqgħu wkoll fil-Joint Financial Stability Board fejn naturalment din hija waħda mill-materji li l-iktar li niddiskutu llum. Sa fejn naf jien, jidher li sar ħafna avvanz speċjalment fil-UBOs. Il-Ministru qal riċentement li se jsir moviment kbir biex titnaqqas l-evażjoni tat-taxxa, jiġifieri mexjin fid-direzzjoni t-tajba. Issa, jekk noħorġux mill-grey listing fi żmien sitt xhur jew sena, naturalment ma nistax ngħid. Imma kif għedt inti, il-grey listing, għalkemm s’issa ma kellux impatt dirett drammatiku fis-sens li ma kellniex xi exodus tal-kumpaniji - kien hemm min telaq, imma ħafna minnhom kienu se jitilqu xorta - fl-stess ħin ma kienx hemm lanqas ħafna applikazzjonijiet ġodda. 

Irrid ngħid ukoll li dik kienet sena stramba għax kien hemm il-pandemija tal-COVID-19. Jiġifieri kien hemm rallentament fil-business inġenerali. Ħadd ma huwa kuntent bil-grey listing għaliex, apparti s-settur finanzjarju li jimpjega madwar 12,000 ruħ direttament, imbagħad għandek il-familji ta’ dawn in-nies, għandek il-kwestjoni tal-kirjiet, għandek ir-ristoranti, Malta kollha tintlaqat. Jidhirli li kulħadd għandu jagħmel l-isforz li jista’, però fl-aħħar mill-aħħar jaqa’ fuq l-entitajiet direttament konċernati: L-MFSA, l-FIAU, il-Pulizija, il-Bank Ċentrali, il-Ministeru tal-kummerċ u l-Ministeru tal-finanzi, li jidhirli li qegħdin nagħmlu l-almu tagħna biex noħorġu kemm jista’ jkun malajr mill-grey list.

ONOR. CARMELO MIFSUD BONNICI: Professur, għedtilna li qed issir koordinazzjoni u aħna nieħdu pjaċir b’dan. Tista’ tispjegalna ftit x’qiegħed jiġri? Qegħdin isiru laqgħat? Hemm pjan? Hemm xi forma ta’ komfort? Semmejt ukoll punt interessanti ħafna, li ma kienx hemm impatt dirett drammatiku. Tista’ tispjega ftit dwar dan? Qed ngħid hekk għax kif ħarġet il-kwestjoni tal-grey listing kien hemm ħafna rapporti fil-midja dwar kumpaniji li telqu minn Malta. Kien hemm ukoll aħbarijiet kostanti li kien hemm numru ta’ kumpaniji li jew iddeċidew li jieqfu milli jiġu Malta, jew inkella li kienu hawn u telqu. Tista’ tispjegalna ftit jekk jogħġbok dwar dan?

IL-PROFESSUR JOHN MAMO: Kif taf int Dr Mifsud Bonnici l-midja għandha tendenza li tesaġera l-affarijiet, speċjalment jekk ikollha ċerta aġenda. Kif għedt qabel, exodus minn hawn ma kienx hemm. Kien hemm grupp ta’ madwar 56 kumpanija li jiffurmaw grupp wieħed li kienu ddeċidew li jitilqu qabel. Telqu fi żmien il-grey listing, però ma kenux telqu minħabba l-grey listing. Fil-verità meta telqu dawk imbagħad ġew numru ta’ kumpaniji ġodda, mhux kbir daqshom, li sa ċertu punt għamlu tajjeb għal dawk li telqu. Imbagħad kien hemm każ, li ġie assolutament esaġerat, fejn kienu qalu li kien hawn kumpanija li ddawwar madwar €1 biljun jew $1 biljun. Veru, imma dik kienet ibbażata barra u kulma kellha kien biss back office hawn Malta, u spiċċaw issensjaw erba’ persuni. Ma nistgħux nieħdu dak kollu li naqraw fil-gazzetti jew fil-midja soċjali bħala fatt. Dawn huma l-fatti. 

Kif għedt, kumpaniji importanti bħal banek u kumpaniji tal-assigurazzjoni s’issa għadu ma telaq ħadd. Mhux qed ngħid li m’għandhomx inkonvenjenti għaliex naturalment issir iktar due diligence speċjalment fi trasferimenti ta’ fondi eċċ. Jekk xi ħadd jibgħat flus minn Malta joqogħdu iżjed attenti, jiġifieri hemm inkonvenjenti, iva. Għalhekk aħna mgħaġġlin biex noħorġu mill-grey listing, biex inneħħu dawn l-inkonvenjenti. Però jekk ma ġewx kumpaniji ġodda - l-ewwel nett qatt ma tkun taf min ma ġiex, imma tkun taf min ġie; in-negattiv diffiċli biex tippruvah - jista’ jkun kemm minħabba l-COVID-19, u kemm minħabba li forsi n-nies qegħdin jistennew biex jaraw x’jiġri. Għall-mument in-numru ta’ regulated entities baqa’ pjuttost statiku.

ONOR. CARMELO MIFSUD BONNICI: Xtaqt inkun naf kemm effettivament telqu. Inti sodisfatt li baqa’ l-istess flow ta’ attenzjoni għal pajjiżna jew naqas dak il-flow ta’ attenzjoni?

IL-PROFESSUR JOHN MAMO: Nimmaġina. Kif għedt, min ma jiġix ovvjament ma jkellmekx. Li kieku kont jien qed niddeċiedi bejn żewġ ġurisdizzjonijiet li jikkompetu ma’ xulxin, jekk ikun hemm waħda grey listed ovvjament nippreferi l-oħra. Sens komun. Però, kif għedt, ma jirriżultax moviment fin-numri; la żdiedu u lanqas naqsu. 

ONOR. CARMELO MIFSUD BONNICI: Professur Mamo, inti fil-parti sostanzjali timmarka l-kwestjoni tar-riżorsi umani. Inti tgħid li mhux qed issibu biżżejjed nies jew almenu qed tagħmlu reklutaġġ. Inti wkoll tfaħħar is-CEO, is-Sur Joseph Gavin. Naħseb li inti konxju li pubblikament f’Diċembru li għadda dan kellu intervista ma’ ġurnalist u ħareġ 'il barra. Ifhimni, ma naħsibx li huwa komportament tajjeb. Allaħares konna aħna jew xi ministru li nagħmlu hekk! 

IL-PROFESSUR JOHN MAMO: Le, issa nispjega.

ONOR. CARMELO MIFSUD BONNICI: Xtaqt nistaqsik dwar ir-riżorsi umani; dwar il-komportament tas-Sur Joseph Gavin; kif ukoll jekk kemm-il darba wara li saret din l-intervista kellekx l-okkażjoni li tkellmu dwarha. Hemm barra bagħtet messaġġi li mhumiex proprju f’posthom. Meta wieħed jitkellem fuq tgergir tan-nies barra dwar reġistrazzjoni ta’ kumpanija u biex tagħmel dawn l-affarijiet kollha, qed tidħol ukoll fin-nofs din l-intervista tas-CEO fid-diskors tan-nies. X’għamilt inti, jew x’ġara wara din il-ħaġa?

ONOR. CARMELO MIFSUD BONNICI: Bħala riżorsi umani ma jidhirlix li għedt li ma nsibux. Qed ngħid li minn madwar 400 qed nippjanaw li nitilgħu għal madwar 450. Ovvjament ir-reklutaġġ isir b’ċerta attenzjoni biex issib nies kwalifikati. Il-kundizzjonijiet ta’ xogħol tagħna nikkonsidrawhom tajbin, però ma tista’ qatt tipparagunahom mas-settur privat, speċjalment mas-settur tal-gaming. Hemm kompetizzjoni anke għan-nies u, peress li qegħdin f’sitwazzjoni ta’ full employment l-affarijiet isiru iktar diffiċli. Imma nagħmlu ħafna reklutaġġ minn barra wkoll u llum - ma ngħidlekx in-numru eżatt - hemm numru kbir ta’ nies kwalifikati li ġejjin minn barra. M’għandux ikun daqshekk diffiċli li nsibu 50 ruħ għal din is-sena. Imbagħad kulħadd jaf illum li hemm mobilità immensa fil-postijiet tax-xogħol. L-esperti jgħidulek li ħafna minn dawn il-university leavers flok qegħdin ifittxu karriera qegħdin ifittxu impjieg. Jiġifieri ħafna minnhom qishom jippuntaw biex jagħmlu madwar tliet snin jaħdmu f’post, imbagħad jiċċaqalqu u jsibu xi ħaġa oħra. Dan huwa fattur li jeżisti kemm hawn Malta u kemm barra minn Malta. Aħna ninkwetaw prinċipalment jekk nitilfu nies bħal senior executives għaliex ikollhom ħafna taħriġ u ħafna esperjenza. Qed nippruvaw nagħmlu minn kollox biex inżommuhom. 

Rigward l-intervista tais-CEO bdejt nidħak, jekk tippermettili, għaliex kienet daqsxejn comedy of errors. Jien ma kontx naf biha. Mhux qed ngħid hekk biex niskolpa ruħi, imma ma kontx naf biha. Sirt naf biha wara. Jidher li ġie mistieden ġurnalist, magħruf Jacob Borg, biex jagħmel intervista lil Joe Gavin. Dan Jacob Borg jien nafu bħala bniedem leali, dejjem kellna rispett reċiproku u m’għandi xejn xi ngħid kontrih. Però jidher li meta kien mistieden they did not set down any ground rules fuq din l-intervista. Milli fhimt wara Joe Gavin daħal għal intervista fejn ħaseb li se jintroduċi ruħu, jgħid x’kien jagħmel l-Irlanda, x’qed jagħmel hawn, x’jixtieq jagħmel barra, filwaqt li Jacob daħal għal intervista investigattiva, li hija iktar fin-natura tax-xogħol tiegħu. Min rahom induna li filli qegħdin jitkellmu fuq Pilatus pereżempju u għamillu qisu kontro-eżami fuq Pilatus, filli qaliblu fuq revolving doors, u Gavin ma setax jifhem iktar x’kien qed jiġri. Huwa Irlandiż, jiġifieri probabbilment daqsxejn fokuż, u ddiżappunta ruħu ħafna. Fil-fatt qallu: Kill it. U l-ġurnalist qabel to kill it. 

Jien ma nafx l-etika tal-ġurnaliżmu, imma nimmaġina li f’intervista bħal dik, li kienet by invitation u ż-żewġ partijiet qablu li jinterrompuha, ma kienx sewwa li mbagħad tiġi ppubblikata dik il-biċċa intervista. Naħseb li la kien hemm ftehim to kill it kien imissha sparixxiet, imbagħad forsi ssir oħra. Forsi qed niżbalja. Jista’ jkun ma marx tajjeb Joe Gavin, però ma naħsibx li għandu jiġi ġġudikat ta’ CEO fuq biċċa intervista sfortunata li saret. Għandu kwalitajiet tajba. Meta għażilnieh bħala regolatur konna għamilna selection procedure dettaljata ħafna; kellna 150 applikant; u kien hemm shortlisting. Dak kien żmien il-COVID-19 allura ħafna kienu Teams interviews. Għall-aħħar xelta ġibna lill-Professur Caratelli li huwa mdaħħal ħafna fl-IMF u fl-ekonomija Taljana, saħansitra kien Prim Ministru Taljan għal ġurnata. Sodisfatt li ppruvajna nagħmlu kollox. Jien kont fis-selection board u ma jiddispjaċinix mix-xelta li għamilna. 

IĊ-CHAIRPERSON: Grazzi. Onor. Mifsud Bonnici, għandek iktar x’iżżid?

ONOR. CARMELO MIFSUD BONNICI: Le.

IĊ-CHAIRPERSON: L-Onor. Claudette Buttigieg.

ONOR. CLAUDETTE BUTTIGIEG: Prof. Mamo, grazzi tal-preżenza tiegħek u talli qed twieġeb ukoll għal dawn il-mistoqsijiet. Forsi tajjeb li tiċċara fuq il-mistoqsija li għadu kif għamillek l-Onor. Mifsud Bonnici. Inti ma kontx taf biha l-intervista tas-CEO?

IL-PROFESSUR JOHN MAMO: Le.

ONOR. CLAUDETTE BUTTIGIEG: Naqbeż fuq suġġett kompletament differenti.

IL-PROFESSUR JOHN MAMO: Se tagħmel bħal Jacob Borg mela.

ONOR. CLAUDETTE BUTTIGIEG: Jien persuna li nemmen ħafna fil-prevenzjoni, whatever that is. Illum il-ġurnata li tkun fuq bord ta’ kumpanija privata sar għandu piż ħafna iktar milli qatt kellu qabel. L-MFSA qiegħda b’xi mod tikkontempla - jew forsi qiegħda tagħmel u jien ma nafx bih - xi tip ta’ taħriġ għal nies li jkunu mħajrin ikunu board members? Hawnhekk inżid daqsxejn il-bracket: Qegħdin tħeġġu nisa, b’mod partikolari, biex ikunu board members? Qed isir ħafna diskors anke fl-Ewropa li għada pitgħada l-preżenza ta’ iktar nisa fuq bordijiet se tkun ħafna iktar importanti milli forsi hija llum. X’qiegħda tagħmel l-MFSA f’dan ir-rigward?

IL-PROFESSUR JOHN MAMO: Nista’ niggartilek li fl-MFSA at executive level hemm ħafna iktar nisa milli irġiel. Naħseb fl-executive committee hemm ukoll nisa daqs kemm hemm irġiel. Għandna legal council mara, fuq l-enforcement għandna mara, kollha avukati. Nagħmlu ħafna korsijiet. Għandna akkademija li bdiet biex tħarreġ lin-nies tagħna, però issa qegħdin nistiednu anke nies barranin biex jattendu. Kull tant żmien ikun hemm seminars fejn inġibu nies minn barra biex jitkellmu. Inħabbruhom fuq il-website u mbagħad jattendi min irid. Mill-parti edukattiva qegħdin nagħmlu ħafna, iva. 

Inti semmejt kumpaniji. Naturalment aħna jinteressawna r-regulated companies, mhux il-kumpaniji kollha u għar-regulated companies għandna ħafna korsijiet edukattivi, fejn l-enfasi prinċipalment tkun fuq governanza u trasparenza. Illum kif taf inti l-pubbliku qed jilmenta għaliex hemm sikkatura esaġerata. Eventwalment wieħed jispera li jinstab iktar bilanċ. 

Ħaġa oħra li ma semmejtx hi li ħafna mill-practitioners, kif ukoll banek, igorru li jkun hemm duplikazzjoni tal-karti għax l-istess domanda ssir minna, mill-FIAU u mill-Pulizija. Għalihom telf ta’ żmien u telf ta’ flus. Issa hemm strategic committee li fost affarijiet oħra qed jirrakkomanda li jsir streamlining bejn dawn l-entitajiet - l-FIAU, l-MFSA u l-Bank Ċentrali - biex id-domandi, speċjalment jekk ikunu mwieġba, ikunu f’database u sempliċement jirreferu għar-riposta li jkunu taw, u mhux kull darba jridu joqogħdu jerġgħu jibagħtu r-risposti. Qegħdin naħdmu biex ikollna anke sharing ta’ teknoloġija permezz ta’ software biex nekonomizzaw għax it-teknoloġija tiswa miljuni ta’ euros, u jidhirli li mal-Bank Ċentrali diġà għandna sharing ta’ xi software. Però t-tendenza hemm hi. 

IĊ-CHAIRPERSON: Grazzi. Iktar rimarki? (Onor. Membri: Le) Professur Mamo nirringrazzjak u nitolbok tirtira mill-kamra, jekk jogħġbok, ħalli nkunu nistgħu niddiskutu u naslu għall-vot. 

Fl-16.28 p.m. il-laqgħa ġiet sospiża sabiex il-Membri jiddiskutu bejniethom in camera u Prof. John Mamo ntalab jirtira mill-kamra. 

Fl-16.32 p.m. il-laqgħa rriżumiet

IĊ-CHAIRPERSON: Nirringrazzjakom tad-diskussjoni li kellna. Il-mistoqsija hija n-nomina tal-Professur John Mamo bħala Chairperson tal-Bord tal-Gvernaturi tal-Awtorità għas-Servizzi Finanzjari ta' Malta (MFSA). Dawk favur? (Onor. Membri: Aye) Dawk kontra? (Onor. Membri: No) Carried. L-Onor. Carmelo Mifsud Bonnici.

ONOR. CARMELO MIFSUD BONNICI: Aħna xtaqna nispjegaw ftit il-vot tagħna. Hemm żewġ affarijiet. Napprezzaw li qed isir ċertu sforz fl-MFSA, però kif jaf iċ-Chairman tliet xhur ilu aħna vvutajna kontra din il-ħatra. Ma narawx għaliex m’għandux jingħata term of office iktar twil, imbagħad fuq dak it-term of office wieħed ikun jista’ jara ftit iktar aħjar l-affarijiet. Però aħna bħala Oppożizzjoni għadna m’aħniex konvinti biżżejjed biex nivvutaw favur. Allura se nivvutaw kontra.

IĊ-CHAIRPERSON: Ngħaddu għall-votazzjoni.

Il-Kumitat ivvota hekk: 

VOTAZZJONI NRU 5			

Favur:  4

L-Onor.

Anthony Agius Decelis			
Clayton Bartolo				
Owen Bonnici		
Jean Claude Micallef

Kontra:  3

L-Onor.

Claudette Buttigieg
Graziella Galea
Carmelo Mifsud Bonnici

Il-ħatra proposta għaddiet.


[bookmark: _Hlk104977388]IĊ-CHAIRPEROSN: Nistgħu nsejħu lura lill-Professur John Mamo. 

Il-Professur John Mamo daħal lura fil-kamra tal-Kumitat.

IĊ-CHAIRPERSON: Professur Mamo, il-Kumitat iddeċieda li jagħti parir favur il-proposta tal-ħatra tiegħek bħala Chairperson tal-Bord tal-Gvernaturi tal-Awtorità għas-Servizzi Finanzjari ta' Malta (MFSA) skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u skont l-istess provvediment, flimkien mal-parir imsemmi, għandhom ukoll jintbagħtu l-Minuti tal-laqgħa tal-Kumitat lill-Ministru għall-Finanzi u x-Xogħol. Nawgurawlek ħidma kbira favur l-MFSA u favur pajjiżna.

IL-PROFESSUR JOHN MAMO: Nista’ nkun naf il-vot kif mar?

IĊ-CHAIRPERSON: Għadda b’maġġoranza, erba’ voti favur u tlieta kontra. 

IL-PROFESSUR JOHN MAMO: Grazzi.

IĊ-CHAIRPERSON: Ngħaddu għat-tieni nomina li għandna quddiem il-Kumitat illum.


SMIGĦ FIR-RIGWARD TAN-NOMINA TAL-AMBAXXATUR GIOVANNI BATTISTA BUTTIGIEG GĦALL-ĦATRA TA’ AMBAXXATUR RESIDENTI GĦALL-IRLANDA.

IĊ-CHAIRPERSON: Se ningħaqdu mas-Sur Giovanni Battista Buttigieg b’mod virtwali għas-smigħ fir-rigward tan-nomina tiegħu għall-ħatra ta’ ambaxxatur residenti għall-Irlanda.

Sur Buttigieg, dan il-Kumitat stiednek sabiex tidher quddiem il-Membri tiegħu biex isirulek mistoqsijiet supplimentari relatati mat-tweġibiet bil-miktub li bgħatt lill-Kumitat, skont is-subartikolu 38(4) tal-Att dwar l-Amministrazzjoni Pubblika, Kap. 595. Ninformak li d-domandi u t-tweġibiet tiegħek se jiġu ppubblikati ai termini tal-artikolu 38(2) tal-Att dwar l-Amministrazzjoni Pubblika, kemm-il darba dan il-Kumitat ma jiddeċidix mod ieħor. Ninfurmak ukoll li din il-laqgħa hija livestreamed fuq il-website tal-Parlament, u fi stadju ulterjuri tkun imxandra fuq iċ-channel tat-televiżjoni tal-Parlament.

Sur Buttigieg, nitolbok tintroduċi lilek innifsek u tispjega l-irwol tiegħek f’din il-kariga.

IS-SUR GIOVANNI BATTISTA BUTTIGIEG: Grazzi Sur President. Nirringrazzjak ta’ dan l-invit. Nirringrazzja wkoll lill-Onorevoli deputati tal-ħin tagħhom. Malta u l-Irlanda huma żewġ pajjiżi qrib ħafna; huma żewġ pajjiżi newtrali; it-tnejn imsieħba fl-Unjoni Ewropea; it-tnejn għandhom rabta storika mar-Renju Unit; u ż-żewġ pajjiżi għandhom tradizzjoni nisranija millenarja. Ir-relazzjonijiet bejn iż-żewġ pajjiżi huma tajbin u jien nittama li nkun f’pożizzjoni li nkompli ntejjibhom biex ikattru l-ġid lejn il-poplu tagħna. Jien inħossni onorat ħafna li ġejt avviċinat b’din in-nomina. Inħossni ppreparat minħabba li ilni naħdem fil-qasam tar-relazzjonijiet internazzjonali għal diversi snin. Għalhekk naħseb li l-esperjenza li ggwadanjajt u li akkwistajt issa nista’ nużaha fil-kapaċità ta’ ambaxxatur. 

IĊ-CHAIRPERSON: Grazzi. It-tieni fażi ta’ din il-laqgħa hija li kull deputat ikollu l-opportunità li jistaqsik kemm irid mistoqsijiet supplimentari fuq il-mistoqsijiet li inti weġibt bil-miktub. Rimarki? L-Onor. Carmelo Mifsud Bonnici.

ONOR. CARMELO MIFSUD BONNICI: Jien ippreokkupat fuq il-kwestjoni tal-Brexit. Aħna staqsejniek mistoqsija dwar il-Brexit u kif qed tagħmel impatt kemm fuq l-Irlanda kif ukoll fuq pajjiżna. Taħseb li aħna qegħdin naħdmu biżżejjed biex intaffu għal dan l-impatt negattiv billi nagħmlu użu aħjar mill-vantaġġi li għandha l-Irlanda t’Isfel mal-Irlanda ta’ Fuq u mar-Renju Unit? 

IS-SUR GIOVANNI BATTISTA BUTTIGIEIG: Sfortunatament qegħdin f’sitwazzjoni li l-figuri ma tantx huma ċari fil-preżent fuq l-impatt tal-Brexit kemm fuq Malta, kemm fuq l-Ingilterra kif ukoll fuq kulħadd minħabba li l-Brexit seħħet fl-istess perjodu li faqqgħet il-pandemija tal-COVID. Allura diffiċli ħafna li wieħed jevalwa eżattament x’kien l-impatt tal-Brexit. Mhux diffiċli li wieħed jassumi li probabbilment dan l-impatt mhuwiex pożittiv, jiġifieri jekk kellna suq ħieles, miftuħ mingħajr ostakli u f’daqqa waħda għandek player kbir li ħareġ minnu, iċ-chances huma li dan m’għandux impatt pożittiv, imma li qed ngħid biss huwa li diffiċli tkejlu. 

F’ċertu sens l-impatt tal-Brexit fuq Malta u l-Irlanda huwa l-istess u f’ċertu sens huwa differenti. L-ewwel nett huwa l-istess għax għandek l-areas fl-Unjoni Ewropea fejn konna naraw għajn m’għajn mal-Ingilterra u mal-Irlanda, allura meta konna ninnegozjaw il-pożizzjoni tagħna kellna player b’saħħtu magħna u, issa li wieħed mill-pajjiżi l-kbar fl-Unjoni Ewropea telaq, il-pożizzjoni tagħna li ninnegozjaw minnha żgur li ddgħajfet xi ftit. Eżempju ta’ dan nista’ nsemmi t-tassazzjoni għax it-tliet pajjiżi nippreferu l-awtonomija nazzjonali fit-tassazzjoni, li din tkun xi ħaġa li nirregolaw aħna minflok tirregola l-Unjoni Ewropea, u qegħdin f’minoranza. Il-fatt li telqet l-Ingilterra ddgħajfet xi ftit il-pożizzjolni tagħna. 

Però għandek kwestjonijiet oħrajn, pereżempju, in-Northern Ireland Protocol li huwa fl-interess tagħna probabbilment daqs ħaddieħor li l-Irlanda tibqa’ tgawdi l-paċi u s-sliem li gawdiet mill-Good Friday Agreement. Però, naħseb li l-impatt dirett ta’ xi forma ta’ falliment ta’ dan il-protokoll jista’ jinħass b’mod ħafna aktar dirett fl-Irlanda milli f’Malta. 

Kif nafu, parti mit-trattat tal-Brexit kien li l-Irlanda ta’ Fuq tiġi ttrattata b’mod differenti mill-bqija tal-Ingilterra f’dak li għandu x’jaqsam is-suq komuni taħt ċerti kondizzjonijiet biex nevitaw li jkun hemm fruntiera bejn l-Irlanda u l-Irlanda ta’ Fuq. Din il-fruntiera fil-passat serviet bħala pole għal ħafna konflitti u nittamaw li ma terġax tiġi, imma f’każ li terġa’ tiġi, dik hija xi ħaġa li se jkollha ħafna aktar impatt negattiv, għall-inqas b’mod dirett, fuq l-Irlanda milli fuqna. 

Hemm vantaġġi fil-fatt li aħna fl-Unjoni Eworpea għax qegħdin ninnegozjaw mal-Ingilterra bħala block minflok pajjiż wieħed, jiġifieri dak huwa l-vantaġġ tan-numri, il-vantaġġ tal-għaqda. Għad għandna l-vantaġġi tal-free trade, jiġifieri minkejja l-Brexit, s’issa, ma jidhirx li fil-futur qarib se jkun hemm tariffi ġodda bejn l-Ingilterra u l-bqija tal-Unjoni Ewropea, jiġifieri f’dak is-sens ma tantx inbidlu l-affarijiet. 

Aktar huwa mistenni li jkun hemm diffikutlajiet f’dak li għandu x’jaqsam, pereżempju, ma’ mobilità fit-tul. Kif nafu, aħna tradizzjonalment ħafna Maltin f’oqsma aktar milli oħrajn imorru jistudjaw l-Ingilterra - qed nirreferi partikolarment, imma mhux biss, għall-mediċina - u bit-tluq tal-Ingilterra mill-Unjoni Ewropea jistgħu jinħolqu problemi għan-nies li huma mill-Unjoni Ewropea li jfittxu residenza fit-tul hemmhekk u viċiversa. Din ukoll għandha impatt fuq l-Irlanda u l-fatt li din tista’ tolqot it-tnejn, l-ewwel nett ifisser li meta qegħdin ninnegozjaw m’aħniex waħedna fuq it-tip ta’ arranġament li għandu jkun hemm u, it-tieni, għalkemm aħna dejjem ħarisna lejn l-Ingilterra għal ċerti speċjalizzazzjonijiet, imma ta’ min forsi nħarsu lejn l-Irlanda u viċiversa. Affarijiet li s-soltu l-Irlanda kienet tagħmel sourcing tagħhom mill-Ingilterra nistgħu naraw jekk neħdux vantaġġ billi forsi l-Irlanda tista’ tagħmel sourcing minn Malta? Dawn huma affarijiet li wieħed irid jidħol fihom u jistudjahom. 

ONOR. CARMELO MIFSUD BONNICI: Din l-aħħar parti tar-risposta hija t-triq li fiha wieħed għandu jimxi, fis-sens li billi ħafna merkanzija li kienet tiġi mir-Renju Unit qed tonqos hawn Malta u wieħed qed isib diffikultà loġistika biex tiġi Malta, nissuġġerilek jew nipproponilek li fil-ħidma tiegħek tikkonċentra aktar li jkun hemm xi forma ta’ sostituzzjoni jew rilokazzjoni biex il-vantaġġi kollha tal-Unjoni Ewropea li konna qed nieħdu mir-Renju Unit neħduhom issa direttament mingħand l-Irlanda t’Isfel. Meta tmur l-Irlanda t-Isfel issib kważi fotokopja ta’ diversi azjendi, diversi servizzi li ssib fir-Renju Unit. 

Ridt nosserva wkoll li ħadt pjaċir li għall-mistoqsija tagħna dwar il-grey listing inti weġibt: 

“Se nkun qed nisma’ b’attenzjoni kbira x’jaħsbu l-interlokuturi tiegħi fl-Irlanda fir-rigward u niġbed l-attenzjoni tal-awtoritajiet f’Malta dwar dan. Nipprospetta wkoll li nżomm ruħi aġġornat dwar il-miżiuri li qed jittieħdu f’Malta dwar dan il-qasam u fejn nista’ nippromwovihom.”. 

Għalina, din hija l-linja li għandek tieħu. Bħala Oppożizjzoni inkwetati ħafna u naħseb anke l-Gvern dwar il-grey listing, allura nixtiequ li inti tqegeħdha bħala prijorità fil-ħidma tiegħek bħala Ambaxxatur fl-Irlanda, u fl-istess ħin wieħed jagħmel ħiltu kollha biex iġib konformazzjoni mas-sitwazzjoni ħalli pajjiżna ma jibqax ikollu dan l-impatt - għax, ngħidu x’ngħidu, qed ikollu impatt - fuq l-ekonomija Maltija. Grazzi Ambaxxatur. 

IĊ-CHAIRPERSON: Grazzi. Hawn aktar mistoqisjiet? L-Onor. Claudette Buttigieg. 

ONOR. CLAUDETTE BUTTIGIEG: L-ewwel nett, insellimlek. Fil-ħames mistoqsija aċċennajt għall-esperjenza tiegħek vis-à-vis d-diaspora Maltija. Qed ngħid sew li d-diaspora Maltija fir-Repubblika Irlandiża qiegħda tikber b’ritmu pjuttost mgħaġġel aktar mis-snin ta’ qabel? Dan l-aħħar jidher li hemm mewġa ta’ Maltin li qed jagħżlu lill-Irlanda bħala l-pajjiż fejn jaħdmu u jgħixu. 
IS-SUR GIVOANNI BATTISTA BUTTIGIEG: Iva, hekk jidher. M’għandix figuri preċiżi imma nista’ ngħidlek li fil-preżent fl-Irlanda hemm 200 ruħ Maltin u hemm xi 70 oħra li huma ta’ dixxendenza Maltija. Fi New York fejn qiegħed – jien il-Konslu Ġenerali għal New York, New Jersey u Connecticut ukoll - għandi popolazzjoni Maltija li n-numri jivarjaw bejn 20,000 u 40,000 u allura akkwistajt ħafna esperjenza. 

ONOR. CLAUDETTE BUTTIGIEG: Ħafna minnhom Għawdxin, hux hekk? 

IS-SUR GIOVANNI BATTISTA BUTTIGIEG: Ħafna minnhom Għawdxin, il-biċċa l-kbira min-Nadur u mir-Rabat. Nittama li nuża din l-esperjenza hemmhekk. L-Irlanda hija attraenti ħafna għall-Maltin għal diversi raġunijiet. Jekk tara l-karattru ta’ ħafna Irlandiżi jixbah ħafna l-karattru ta’ ħafna mill-Maltin mingħajr ma noħolqu stereotypes. L-opportunitajiet huma kbar, hemm opportunitajiet f’ażjendi bħall-informatika li jeżistu Malta imma mbagħad ħafna nies jagħżlu l-Irlanda għax l-Irlanda hemm possibilità ta’ pagi aħjar u kondizzjonijiet aħjar, jiġifieri wieħed jipprospetta li l-popolazzjoni tal-Maltin fl-Irlanda tikber. 

ONOR. CLAUDETTE BUTTIGIEG: Grazzi.

IĊ-CHAIRPERSON: L-Onor. Jean Claude Micallef. 

ONOR. JEAN CLAUDE MICALLEF: Insellimlek u nirringrazzjak tal-ispjega li qed tagħtina. Fit-tweġibiet tiegħek għall-mistoqsijiet li sarulek semmejt modi ta’ kif nistgħu nikkollaboraw bejn iż-żewġ pajjiżi f’niċeċ ekonomiċi. Bħala Membru Parlamentari li ilni nistinka biex nara li noħolqu industrija mill-isport, wieħed mill-punti li kemm-il darba naċċenna għalih huwa li meta niġu biex nesportaw it-talent Malti barra minn xtutna ftit li xejn wieħed isib għajnuna minn ambaxxati, jew għaliex wieħed ma jkunx konxju minn regolamenti relatati ma’ assoċjazzjoni sportiva rispettiva, jew saħansitra kien hemm sitwazzjonijiet fejn jingħad li dan mhux xogħol tal-ambaxxata. Għalhekk xtaqtek tgħidilna jekk, kemm-il darba tiġi approvat sabiex tokkupa din il-kariga daqstant importanti, tarax l-isport u anke dan il-konċett li qed insemmilek bħala prijorità. 

Żgur li ż-żewġ pajjiżi jistgħu jaħdmu flimkien għax l-Irlanda meqjusa bħala pajjiż żgħir u allura ħafna mill-isfidi huma komuni b’mod partikolari fejn jidħol il-baħar. Wieħed għandu jimpenja ruħu sabiex jippromwovi s-sajjied Malti - li kulma jmur dejjem qed jiffaċċja aktar sfidi anke minħabba politika Ewropea li tibbaża aktar fuq fish farming – f’dak li huwa s-sajd artiġjanali f’pajjiż bħall-Irlanda fejn wieħed iħares lejna u lejn il-prodott Malti b’lenti aktar eżotika. Ħafna drabi wieħed jieqaf biss fuq turiżmu reliġjuż, fuq l-aspett kulturali, fuq l-ambjent u x-xemx u s-sħana speċjalment fil-pajjiż li qegħdin nitkellmu dwaru, l-Irlanda, iżda għandna ħafna aktar x’noffru f’dan ir-rigward. Allura nitolbok tgħidilna jekk intix lest timpenja ruħek ukoll għall-benefiċċju ta’ dan is-settur. 

IS-SUR GIOVANNI BATTISTA BUTTIGIEG: Nirringrazzja lill-Onor. Micallef għal din il-mistoqsija. Nibda, l-ewwel nett, biex ngħid li diffiċli nara xi settur li wieħed jgħid li mhux xogħol l-ambaxxata. Naħseb l-ambaxxati għandhom ikunu ppreparati biex jagħmlu kollox, però rridu nkunu realistiċi, ir-riżorsi huma li huma u ġieli jkun diffiċli għal ambaxxata li tlaħħaq mhux ma’ kollox imma mal-prijoritajiet kollha. Jista’ jkun li jkun hemm sitwazzjonijiet li wieħed ma jkunx jista’ jagħmel daqskemm wieħed jixtieq. 

L-ewwel nett irrid ngħid li jien nipprattika l-isport u ħdimt fil-qasam sportiv fuq livell internazzjonali billi kont involut fl-organizzazzjoni tal-Logħob tal-Pajjiżi ż-Żgħar id-darbtejn li saru Malta, fl-1993 u fl-2003, jiġifieri għandi ċerta awareness, ċertu għarfien fuq l-isport. Jien diġà dħalt ftit fuq dan is-suġġett u sibt li hemm interess fl-Irlanda fir-rigward tax-shooting għax hemm ċertu tip ta’ armi li fix-shooting ranges fl-Irlanda ma jitħallewx jintużaw, però jista’ jkun li f’pajjiżi oħrajn jitħallew jintużaw. Qed nara dan bħala niċċa ta’ turiżmu li forsi wieħed jista’ jiżviluppa. 

Issemma s-sajd li jista’ jkun ukoll settur sportiv li wieħed għandu jaħdem fuqu. Forsi wieħed iħares lejn l-Irlanda bl-idea ta’ training u anke sport management. L-Irlanda verament huwa pajjiż relattivament żgħir però l-popolazzjoni tiegħu hija għaxar darbiet daqs ta’ Malta; hija popolazzjoni ta’ 5 miljun u aħna, bejn wieħed u ieħor, il-popolazzjoni tagħna hija ta’ 0.5 miljun. Wieħed jista’ jara kif l-Irlanda jirnexxilha mill-ftit li għandha tilħaq il-livell mhux fl-isport kollu, imma f’ċertu sport. Jien nara skop kemm għal skambji bejn l-isportivi imma wkoll skambju f’dak li għandu x’jaqsam ma’ sport management u planning. 

IĊ-CHAIRPERSON: Il-Ministru Owen Bonnici. 

ONOR. OWEN BONNICI: L-ewwel nett, insellimlek Sur Buttigieg għax min jaf x’inhu l-ħin bħalissa hemmhekk. 

IS-SUR GIOVANNI BATTISTA BUTTIGIEG: Kważi l-11.00 a.m. 

ONOR. OWEN BONNICI: Allura tajjeb mhux daqshekk ħażin għax bdejt ninkwieta li xi ħin aktar projbittiv. Naħseb l-Irlanda hija l-aktar pajjiż Ewropew li ra titjib fl-aħħar ġenerazzjonijiet. Meta konna studenti flimkien, Sur Buttigieg, l-Irlanda niftakruh pajjiż b’diffikultajiet ekonomiċi, jiġifieri kien għadu qed joħroġ minn dawk id-diffikultajiet. Illum l-Irlanda hija pajjiż li tagħti kasu u li ssegwi dak li qed isir fih. Speċjalment wara l-Brexit, kumpanija li tixtieq tinvesti fl-Unjoni Ewroepa u f’pajjiż li jitkellem bl-Ingliż, l-Irlanda huwa wieħed mill-pajjiżi li se tikkonsidra. Kif taf, il-Google investew hemmhekk u aħna bħala pajjiż ieħor li jitkellem bl-Ingliż u qiegħed fl-EU ħafna drabi anke meta niltaqa’ ma’ kumpaniji jsemmulek l-Irlanda u Malta, jiġifieri hemm ċertu affinità. Jien aktar milli mistoqsija nitolbok li fix-xogħol li tkun qed tagħmel fejn tara opportunitajiet ta’ riċerka konġunta bejn riċerkaturi Irlandiżi u riċerkaturi Maltin, we are only a phone call away, jiġifieri l-MCST. Hemm opportunitajiet kbar hemmhekk anke f’dak li għandu x’jaqsam ma’ proġetti flimkien bejn riċerkaturi Irlandiżi u riċerkaturi Maltin biex japplikaw għal fondi ta’ riċerka li hemm fuq livell tal-Unjoni Ewropea. 

Horizon Europe fiha biljuni kbar ta’ fondi u aktar ma jkun hemm kollaborazzjoni bejn iż-żewġ naħat aktar tkabbar iċ-chances li tikseb il-fondi Ewropej. Għalhekk, Sur Buttigieg, nitoklbok li fix-xogħol tiegħek tiftakar li r-riċerka u l-innovazzjoni huma l-futur tal-kontinent, jiġifieri jekk irridu nirnexxu bħala kontinent irridu nkunu aħna li nsovlu l-problemi maġġuri u noħolqu l-innovazzjonijiet maġġuri. Kif taf, we are only a phone call away. 

IĊ-CHAIRPERSON: Grazzi. Hawn aktar mistoqsijiet? (Onor. Membri: No) Sur Buttigieg, m’għandniex aktar mistoqsijiet u allura nitolbok tistenna ftit sakemm il-membri jiddiskutu bejniethom. 

Fl-16.54 p.m. il-laqgħa ġiet sospiża sabiex il-Membri jiddiskutu bejniethom in camera u s-Sur Buttigieg tneħħa mit-trażmissjoni għal ftit ħin. 

Fl-16.57 p.m. il-laqgħa rriżumiet.

IĊ-CHAIRPERSON: Kellna diskussjoni interessanti. Qabel ma ngħaddu għall-vot l-Onor. Mifsud Bonnici jixtieq jgħaddi xi rimarki. 

ONOR. CARMELO MIFSUD BONNICI: Aħna, bħala Oppożizzjoni, se nivvotaw favur din il-kariga, però rridu nissenjalaw li xtaqna li konna ggwidati aħjar fuq il-pożizzjoni tas-Sur Giovanni Battista Buttigieg. Kif taf, Sur President, ingħatajna l-impressjoni li huwa uffiċjal pubbliku u allura m’għandux bżonn jiġi hawnhekk, mentri rriżulta li mhuwiex uffiċjal pubbliku. Naħseb li tenut kont ta’ dan kollu li għaddej u anke ta’ ċertu vuċijiet barra, naħseb li kien ikun aħjar kieku xi ħadd informana minn qabel x’inhi l-pożizzjoni preċiża tiegħu biex dan il-Kumitat ikun jista’ jirregola ruħu sewwa fl-affarijiet tiegħu, mhux nidhru li qisna ma nafux l-affarijiet jew inkella li dan il-Kumitat qed jikser ir-regoli. Dan huwa Kumitat li ma jridx jikser ir-regoli imma jrid jikkonforma ruħu mar-regoli. Qed nagħmel dawn l-erba’ kelmiet biex nagħmel appell mhux biss għal dan il-każ partikolari imma għal kull min jiġi hawnhekk biex aħna, bħala Kumitat li nagħmlu l-iskrutinju, insibu dejjem lilna nfusna fil-pożizzjoni t-tajba inizjalment u mhux irridu naraw aħna jekk għandux jiġi skrutinizzat minna jew le. 

IĊ-CHAIRPERSON: Grazzi. Nikkonfemra dak li qed tgħid li aħna tkellimna u konna se nwaqqfu l-proċedura għax ħsibna li kien uffiċjal pubbliku, imbagħad irriżulta li mhuwiex uffiċjal pubbliku u allura huwa punt tajjeb li l-gwidi li jagħtuna jkunu gwidi ċari ħalli aħna nibqgħu nimxu fil-parametri tal-liġi li qed tiggwidana.

Il-mistoqsija hija n-nomina tas-Sur Giovanni Battista Buttigeg għall-ħatra ta’ Ambaxxatur residenti għall-Irlanda. Dawk favur? (Onor. Membri: Aye) Dawk kontra? Agreed. 

Il-ħatra proposta għaddiet nem. con. 
IĊ-CHAIRPERSON: Insejħu lis-Sur Giovanni Battista Buttigieg biex, jekk jogħġbu, jerġa’ jingħaqad magħna. 

Is-Sur Giovanni Battista Buttigieg ġie mistieden jidħol lura fil-konverżazzjoni.

IĊ-CHAIRPERSON: Sur Buttigieg, dan il-Kumitat qabel li jagħti parir favur il-proposta tal-ħatra tiegħek bħala Ambaxxatur residenti għall-Irlanda skont kif provdut fis-subartikolu 38(5) fit-Tielet Taqsima tal-Ħames Skeda tal-Att dwar l-Amministrazzjoni Pubblika, Kap. 595, u skont l-istess provvediment, flimkien mal-parir imsemmi, għandhom ukoll jintbagħtu l-Minuti tal-laqgħa tal-Kumitat lill-Ministru għall-Affarijiet Barranin u Ewropej. Nawgurawlek ħafna ħidma għall-ġid ta’ pajjiżna. 

Nirringrazzja lil kulħadd. Il-laqgħa hija konkluża u l-Kumitat huwa aġġornat għal data li tiġi kkomunikata aktar tard. 

Fil-17.02 p.m. id-diskussjoni kienet konkluża u l-Kumitat ġie aġġornat għal data li kellha tiġi kkomunikata aktar tard.

